
Район саен шундый бер кеше булса, авылларда тормыш кайнар иде. Балык Бистәсенең Олы Елга авылында яшәүче Минзөфәр Исмәгыйлев турында әнә шулай диләр. Ул үзе дә тик тора белми, янәшәдәге кешеләрне дә тик тотмый. Район фермерларын бер йодрыкка туплап, аларга җитештерүдә дә, урнаштыруда да ярдәм итә. 

Сөт эшкәртү
Бу кеше турында инде күптәннән ишетеп белсәк тә, үзен күргән юк иде. Кырык эшен кырык якка ташлап, безнең белән сөйләшергә, эшен күрсәтергә вакыт тапты ул. Минзөфәр әфәнде эшмәкәрлек эшенә 2004 елда алына. Районда беренчеләрдән булып сөт юнәлешендә үз эшен булдыра. Тәвәккәл егетне район хакимяте башлыгы Илһам Вәлиев күреп ала, эшкәртү юнәлешенә кодалый башлый. Тәвәккәлли ул. Бүген инде тугыз төрле продукция чыгаралар. Сөтне генә дә ике-өч төрле итеп эшкәртәләр, катык, кефир, ряженка, эремчек, авыл каймагы, каймак, йогырт, йомарлам май ясыйлар. Сыр ясарга да исәпләре. Җиһазлар урнаштырып яталар. 
 – Безнең өстенлек нидәме? Сөтне җыябыз, шул ук көнне эшкәртәбез, икенче көнне әзер ризык булып халыкка тарала, – ди Минзөфәр әфәнде. – Кайбер җитештерүчеләр сөт ризыгын алты айга кадәр саклана торган итеп чыгара. Билгеле, бу вакытта азык өстәмәләре кушмыйча булмый. Без өстәмибез. Шуңа да ризыкларыбызның саклану вакыты бик кыска. Халыкка чиста, табигый ризык ашату ягында без.
Сөтне фермер хуҗалыкларыннан, 12 авылдан җыялар. “Яшерен-батырын түгел, төрле сөт бирүчеләр бар, – ди Минзөфәр әфәнде. – Кайберәүләрнең хилафлык кылуы аркасында сыйфат югала. Порошоктан сөт ясап тапшыручыга да юлыктык. Ул кешене таптык – гаебен таныды. Үзебездә лаборатория булгач, андыйларны ачыкларга була”.
Җыелган сөтне электрон үлчәү белән кабул итәләр. “Менә карагыз, бөтенесе төгәл, – ди Минзөфәр әфәнде, сөт казанына кулы белән басып. – Бу үлчәүгә беркем дә кул тыга алмый, шунысы яхшы. Моны халык та белә”. Алар көненә 6-7 тонна сөт эшкәртә. Калганын эре сөт заводларына җибәрәләр. Җитештергән продукцияләре Балык Бистәсенә, Казан, якын-тирә районнарга, социаль туклану департаментына җибәрелә. 


Ит эшкәртү
Киләчәктә ит эшкәртү белән шөгыльләнмәкче булалар. Бөтен таләпләргә туры килә торган сугым цехы төзелеп ята. Сугым урыны да, эчәк эшкәртү җире дә, ит бүлү мәйданчыклары да заманча булачак. Авыл хуҗалыгы министрлыгы ярдәме белән сафка басасы бу бинаны көзгә эшләтеп җибәрергә уйлыйлар. Ит ыслап, колбаса ясамакчылар. Фермерлар гына түгел, биредә шәхси хуҗалыклар да ит эшкәртә алачак. 
Кооперативның өстенлеге
Республикада җиң сызганып эшләүче кооперативлар бармак белән генә санарлык. Чит илләрдәге кебек кооператив төзергә кирәк дип күпме генә әйтсәләр дә, бу эшкә атлыгып торучылар аз. Ә менә Минзөфәр Исмәгыйлев районга гына түгел, республикага да үрнәк булырлык кооператив булдырган. “Олы Елга” авыл хуҗалыгы кооперативына 8 фермер хуҗалыгы керә. Кооперация – бер-береңә булышып яшәү ул, дип ачыклык кертә Минзөфәр әфәнде. “Кооператив рәисе булгач, фермер хуҗалыклары сөтләрен миңа тапшыра. Мин егетләргә бер ай акчагызны файдаланып торсак, түзеп торырга мөмкинлегегез бармы, фәлән фермерга ярдәм итәсе бар иде, дип әйтәм. Уртага салып сөйләшәбез, кем күпме акча биреп тора ала, ачыклыйбыз. Рәис буларак, җаваплылыкны үз өстемә алам. Моннан тыш, фермерлар җитештергәнне сатар өчен, махсус кибет тә ачып җибәрдек. Менә шулай бергәләп тормышны җиңеләйтергә тырышабыз”, – ди ул. Салам, печән төргәкләү өчен 10 тонна шпагат бавы кайтарткан булганнар. 
“Кооперативтагыларга икенче бәя булгач, башка фермерлар, безне дә үз канатыгыз астына алмыйсызмы, диләр. Була, билгеле, тик моның өчен кайбер шартларны үтәү кирәк, дип аңлатам. Берләшеп эшләүнең уңай яклары күбрәк икәнен башкалар да аңлый башлады”, – ди Исмәгыйлев. Авыл хуҗалыгы һәм азык-төлек министрлыгы да “Олы Елга” кооперативының эшчәнлегенә югары бәя биргән. Биредә республиканың махсус укыту үзәге оештырырга да җыеналар. Бинасы бар инде. Эшкәртү цехларын да студентлар өчен практика узу урыны итәргә ниятлиләр. 
Тиктормас кеше
Минзөфәр әфәнденең эшкәртү цехлары да, атлары да, симертү үгезләре дә, тавыклары да, идарәсе дә бер тирәлектә. Элеккеге хуҗалык биналарында төзү, төзекләндерү эшләре алып бара. “Кайбер биналар шулкадәр начар хәлдә иде, акрынлап бөтенесен яңартабыз”, – ди тынгысыз фермер. Биналар белән танышып йөргәндә, ашлык саклау складына да кереп чыктык. 6 гектар җирдән 27,5 тонна икмәк җыеп алганнар. Бер гектарыннан 50 центнер уңыш чыккан дигән сүз бу. Кулъяулык кадәр җирдән шул чаклы уңыш алуыбызга өмет тә итмәгән идек, дип сөенә фермер. “Бер тонна арпа чәчтек, – ди Минзөфәр әфәнде. – Азрак чәчтек бугай дип борчылып та куйдык әле. Уңышы искитмәле булды. Сүзебезгә ышанмыйча, килеп караучылар да бар. Тагын да күбрәк үстерергә киңәш итәләр. Тик мәйданнарны арттырырга мөмкинлегебез юк, өлгерә алмыйбыз. Җыелган сөтне дә эшкәртергә, аларны вакытында урнаштырырга да кирәк. Терлекләрне тиешенчә тәрбияләгәндә генә табышка өмет итеп була”.
Фермерның моның кадәр уңыш алуының сере дә – кешеләргә ярдәм итеп торуындадыр. “Бездә җәйге чор бик кыска, өстәвенә бик чыгымлы айлар. Бу вакытта кеше ни дә булса эшләп калырга тырыша. Кооперативка сөт тапшыручы кешеләрнең хәлләренә кереп, җәйге чорда терлек азыгын әҗәткә биреп торабыз. Алыш-бирешне исә көзен акча булгач кына ясыйлар”, – ди ул.

